
  

Tuesday, May 26, 2026 Time - 2:30pm - 2:35pm 

 

 

AKASHVANI AIZAWL 

REGIONAL NEWS UNIT 

 

REGIONAL NEWS BULLETIN 

(MIDDAY) 

 

<><><> 

 

 

CYMA 

 

Electoral Roll endikna runpui, Special Intensive Revision (SIR) neih turah 

khua leh tui dik tak ten an chanvo an neih ngei theihnan leh Electoral Roll dik leh 

rintlak neih anih theihnan Central YMA chuan  theihtawp chhuah an tum.  

Nizan khan Central YMA Executive Meeting Committee , Central YMA 

Committee Room, Tuikhuahtlang ah neih a ni a, thil hrang hrang an rel zingah 

Mizoram mamawh LPG phurtuten kawng lakah an lo ti chingpen thin chu 

ngaimawhawm an ti a, a tul anga hmalak nise an ti a. Gas Agency te pawh kawm 

nise an ti bawk. Mizorama dan lova hnamdang sumdawngte chungchangah nasa 

zawka hmalak nise, Branch YMA te an huamchhung theuhvah chak zawka hmala 

tur leh hetiang mi dap chhuak tura inngen nise an ti bawk. 

Meeting ah hian kumin YMA Day vawi 91-na pualin India ram hmun 

thenkhata Mizo Welfare 19 leh Damdawi In thenkhatah Chibai bukna pek nise an ti 

a, hei bakah hian TBCC, OKM leh TNT ah te Buhfai pek tum a ni bawk. YMA Day 

pual hian TBCC ah Health Clinic neih tum a ni bawk. 

Heng bakah hian pawl inrelbawlna thil engemaw zat rel a ni bawk. 

ZMC GRADUATION 

 

Zoram Medical College & Hospital a kum 2020 batch te  Graduation 

Ceremony vawiin khan neih a ni a, MBBS zirlai 96 in pass in graduation certificate 

an dawng a ni. 

 Health Minister Pi Lalrinpuii leh Advisor to CM Pu TBC Lalvenchunga ten 

an hmanpui a, Pi Lalrinpuii chuan thusawiin, COVID hri len vanglaia MBBS course 

zo thei zirlaite chu a lawmpui thu a sawi a, zirlai hlawhtling te chuan Mizorama 

doctor indaihlohna nasa tak a, phuhruk ngei a rin thu a sawi a. Kum 2 chhung bond 



year an sign te hre reng turin zirlaite a chah, an bond year chu dan anga an intiam 

ang ngeia thawk turin a ngen tih a sawi a ni. 

 

ZMC& H ah Dept 5-a Post Graduate zirna hawn a ni chu lawmawm a tih thu 

a sawi a, mi 9 PG zirlai an awm ta chu hmasawnna hmuhna zel a ni a ti. 

LR&S Minister 

 

Land Revenue & Settlement Department Minister Pu B. Lalchhanzova chuan 

an dept chu zawi zawiin a tha zawnga hma sawn chho zel a, mipuite tana awlsam 

zawk, chak zawk leh dawr nuam zawka service pek chhuah zel an tum tih a sawi. 

Vawiin khan LR& S Minister Pu B. Lalchhanzova  leh LR&S Department 

hotuten I&PR Conference Hall ah chanchinbumite kawmin, Revenue Department in 

tun hnaia hma an lak chhihna te media kaltlangin mipuite hriat tur hrang hrang tarlan 

a ni a. 

LSC, House Pass leh ram then dilna te E Ram kaltlang veka dawr a ngai tawh 

a, theihtawpa hma la in, heng dilna hrang hrang hian hun a duh rei hle ang tih 

tawngkam pawh tihbo an tum a ni a ti a, kumin September thlaah chuan awmze neiin 

thil tamtak kalpui theih tawh an ring tih a sawi. 

